
				Halaman ini tervalidasi



TAO TEH KING.








paja orang berhati-hati dan djangan pandang ringan pada bahaja jang ada di depan mata, Lao Tze memberi inget soepaja orang mendjaga pada bahaja jang dateng dari dalem diri sendiri, jaitoe perasa'an bosen, kesel dan tida senang boeat oeroesan ketjil jang bisa bikin moentjoel kasoesahan besar, Oepama saorang jan tida betah dan merasa kesel lantaran sesek dan tjioetnja iapoenja roemah, sabelon ia rombak dan bikin loeas biarlah ia pikir dengen terliti, apa betoel kapan itoe roemah soedah dibesarin ia poenja kakeselan mendjadi linjap, dan apa tida manti moentjoel lagi laen kasoesahan jang lebih tida enak dari-pada apa jang ia alamin doeloean. Sebab djikaloe ia tida merasa djemoe atawa bentji pada katjioetannja itoe roemah, ia tida nanti kesel aken berdiam disitoe, Djadinja boekan itoe roemah, hanja iapoenja hati dan pikiran jang haroes dibetoelin lebih doeloe soepaja bisa menjotjoki sama itoe ka'ada'an.


Itoe roemah tjioet jang orang ingin rombak dan besarin tjoemah satoe pelambang sadja. Dalem kahidoepan seringkalih terdjadi apa-apa di sapoeter kita jang membikin kita orang merasa kesel dan tida senang. Toedjoean manoesia, terhadep sasoatoe ka'ada'an jang tida enak, baek dalem oeroesan negri, pakerdja'an, pergaoelan atawa poen adat kabiasa'an, adalah boeat basmi dan hapoesken itoe. Oepama, satoe kaoem boeroeh jang merasa gadjinja tida tjoekoep, atawa bekerdja terlaloe berat, maoe berdaja soepaja ditambah bajaran atawa djam bekerdja dikoerangin. Di negri-negri Barat, kapan perminta'annja kaoem boeroeh jang soedah bersariket tida diloeloesken, orang adaken pemogokan jang terkadang bikin antero negri djadi kaloet, Kasoedahannja,

